
ROMPIN - Kenaikan harga telur ayam pada masa ini bukan disebabkan masalah kekurangan bekalan, tetapi kos

operasi yang meningkat di peringkat pengeluar atau penternak. Berdasarkan laporan semasa, jumlah bekalan

telur ayam dari Januari hingga Ogos tahun ini adalah sebanyak 10.22 bilion biji, manakala keperluan adalah

sebanyak 9.21 bilion biji dengan lebihan pengeluaran kira-kira satu bilion biji. Ketua Pengarah Lembaga

Pemasaran Pertanian Persekutuan (FAMA), Faisal Iswardi Ismail berkata, dalam situasi itu, pihaknya bertindak

proaktif membantu pengguna dengan menawarkan harga telur yang berpatutan khususnya melalui program

Jualan Agro Madani. "Di peringkat kita salah satu mekanisme ialah melalui Jualan Agro Madani Mega, kita lihat

harga yang dijual penjimatan nya RM2.50 daripada harga pasaran. Itu salah satu mekanisme untuk membantu

pengguna dalam menghadapi kenaikan harga telur. "Kedua, kita ada 42 pusat operasi di seluruh Malaysia, jadi

kita buat pengedaran telur ini kepada outlet peruncitan FAMA yang ada sebagai memudahkan pengguna

mendapatkan akses kemudahan telur pada harga yang berpatutan," katanya pada sidang akhbar pada Walkabout

Jualan Mega Madani Mega@ Rompin di Pantai Hiburan di sini semalam. Katanya, dengan penjimatan RM2.50

berbanding harga pasaran, menyaksikan telur yang dijual di Jualan Agro Madani adalah RM 13 sepapan bagi gred

A, RM12.50 (gred B) dan RM12 bagi gred C. Mengulas mengenai Jualan Agro Madani Mega, beliau berkata,

pihaknya menyasarkan mencapai jualan RM94.4 juta menjelang penghujung tahun ini dengan melibatkan 4,457

program jualan. Katanya, setakat ini nilai jualan yang dicapai adalah sebanyak RM70.45 juta melalui 3,008

penganjuran jualan. "Ini satu perkembangan positif kepada penganjuran Jualan Agro Madani yang mana melalui

program ini kita melaksanakan penjimatan melalui 10 hingga 20 peratus iaitu sebanyak RM 23.57 juta yang

memberi manfaat kepada 16 juta rakyat,"ujarnya.


